
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ
Ո Ր Ո Շ ՈՒ Մ
20 հուլիսի 2011 թվականի №344Ա
քաղ. Երևան
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՐՄԱՎԻՐԻ ՄԱՐԶԻ ԳԱՅ ՀԱՄԱՅՆՔԻ ՍՊԱՌՈՂՆԵՐԻ ԿՈՂՄԻՑ ՄԻՆՉԵՎ 2009 ԹՎԱԿԱՆԻ ՀՈՒՆՎԱՐԻ 1-Ը ԾԱԽՍԱԾ ԷԼԵԿՏՐԱԿԱՆ ԷՆԵՐԳԻԱՅԻ ԴԻՄԱՑ «ՀԱՅԱՍՏԱՆԻ ԷԼԵԿՏՐԱԿԱՆ ՑԱՆՑԵՐ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՆԵՐԿԱՅԱՑՐԱԾ ՊԱՐՏՔԵՐԻ ՄԱՍԻՆ
Հաշվի առնելով` 
ա) Ծախսած էլեկտրական էներգիայի դիմաց «Հայաստանի էլեկտրական ցանցեր» փակ բաժնետիրական ընկերության ներկայացրած պարտքերի (այսուհետև` պարտքեր) վերաբերյալ Հայաստանի Հանրապետության Արմավիրի մարզի Գայ գյուղի բնակիչների բողոքը, որին անդրադարձ է եղել նաև մամուլում, 
բ) Հայաստանի Հանրապետության էներգետիկայի և բնական պաշարների նախարարի 2011 թվականի ապրիլի 26-ի №61Ա հրամանը, որի համաձայն Հայաստանի Հանրապետության Արմավիրի մարզի մի շարք համայնքների բնակիչների ծախսած էլեկտրական էներգիայի դիմաց պարտքերի հետ կապված հարցերի ուսումնասիրության և դրանց կարգավորման նպատակով ստեղծվել է հանձնաժողով, որի կազմում ընդգրկվել են նաև Հայաստանի Հանրապետության հանրային ծառայությունները կարգավորող հանձնաժողովի (այսուհետև` նաև Հանձնաժողով) ներկայացուցիչներ,
գ) Հայաստանի Հանրապետության Արմավիրի մարզի Գայ, ինչպես նաև Առատաշեն և Հայկաշեն համայնքների բնակիչների ծախսած էլեկտրաէներգիայի դիմաց պարտքերի ուսումնասիրության արդյունքում Հայաստանի Հանրապետության էներգետիկայի և բնական պաշարների նախարարի 2011 թվականի ապրիլի 26-ի №61Ա հրամանով ստեղծված հանձնաժողովի կազմած տեղեկանքը, որում փաստվել է, որ «Հայաստանի էլեկտրական ցանցեր» փակ բաժնետիրական ընկերությունը չի վերակնքել սպառողների հետ էլեկտրական էներգիայի մատակարարման պայմանագրերը, առևտրային հաշվառքի սարքերի ապահավաքակցման ընթացքում չի ծանուցել սպառողներին, սպառողներին պատշաճ կարգով չի տեղեկացրել պարտքերի վերաբերյալ, 
ինչպես նաև այն, որ`

ա) Հայաստանի Հանրապետության Արմավիրի մարզի Գայ համայնքի բնակիչների ծախսած էլեկտրական էներգիայի դիմաց պարտքերի ուսումնասիրության նպատակով Հանձնաժողովի կողմից 2011 թվականի հունիսի 14-ին «Հայաստանի էլեկտրական ցանցեր» փակ բաժնետիրական ընկերության նկատմամբ հարուցվել է վարչական վարույթ,

բ) Հանձնաժողովի հարուցած վարչական վարույթի ծանուցման վերաբերյալ Հանձնաժողովի 2011 թվականի հունիսի 16-ի NՍԱ-1406Լ գրությամբ սահմանված 7-օրյա ժամկետում «Հայաստանի էլեկտրական ցանցեր» փակ բաժնետիրական ընկերության կողմից վարչական վարույթի շրջանակում ուսումնասիրվող հարցի առնչությամբ փաստարկներ և դրանք հիմնավորող փաստաթղթեր չեն ներկայացվել, 

և հիմք ընդունելով «Էներգետիկայի մասին» Հայաստանի Հանրապետության օրենքի 17-րդ հոդվածի 1-ին մասի թ) կետը` Հայաստանի Հանրապետության հանրային ծառայությունները կարգավորող հանձնաժողովը որոշում է.
1. Սահմանել, որ`
1)  Հայաստանի Հանրապետության Արմավիրի մարզի Գայ համայնքի սպառողների կողմից մինչև 2009 թվականի հունվարի 1-ը ծախսած էլեկտրական էներգիայի դիմաց պարտքերի առնչությամբ «Հայաստանի էլեկտրական ցանցեր» փակ բաժնետիրական ընկերությունը` 

ա. սպառողի կողմից պարտքի չվիճարկվող մասի համար սպառողի հետ կնքում է պարտքի մեծության մասին համաձայնագիր և պարտքի մարման ժամանակացույց ոչ պակաս, քան 3 տարի ժամկետով.

բ. սպառողի կողմից պարտքի վիճարկվող մասի հետ կապված վեճը լուծում է դատական կարգով.
2) Հայաստանի Հանրապետության Արմավիրի մարզի Գայ համայնքի սպառողների կողմից մինչև 2009 թվականի հունվարի 1-ը ծախսած էլեկտրական էներգիայի դիմաց պարտքերի համար «Հայաստանի էլեկտրական ցանցեր» փակ բաժնետիրական ընկերությունը սպառողի էլեկտրամատակարարումը կարող է դադարեցնել սույն կետի 1-ին ենթակետում նշված պարտքի մարման ժամանակացույցի խախտման կամ վեճի դատական կարգով լուծման արդյունքում պարտքի հաստատման դեպքում.

3) սույն կետի 1-ին ենթակետում ամրագրված դրույթները չեն սահմանափակում «Հայաստանի էլեկտրական ցանցեր» փակ բաժնետիրական ընկերության և սպառողի իրավունքը` մինչև 2009 թվականի հունվարի 1-ը սպառած էլեկտրական էներգիայի դիմաց պարտքերի վերաբերյալ առավել բարենպաստ համաձայնության կնքումը:
2. Սույն որոշումն ուժի մեջ է մտնում ստորագրման պահից:

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ
 ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ
 ՀԱՆՁՆԱԺՈՂՈՎԻ ՆԱԽԱԳԱՀ՝
 Ռ.ՆԱԶԱՐՅԱՆ
 ք. Երևան
20 հուլիսի 2011թ.

